
jerin il nord

PREONDACTYLUS
Il Friûl al è cognossût tal mont no tant pai rescj fossii

di dinosaur si ben pai rescj di altris retii che a vivevin
culì inte prime ere Mesozoiche.

I Pterosaurs a son di chei. Chestis bestiis a jerin in grât
di svualâ pal fat che un dêt des çatis di devant si veve
slungjât e, come tes alis dai gnotui, al tindeve une mem-
brane. Ma no jerin imparintadis ni cui gnotui ni cui ucei,
invezit a jerin retii comparûts 215 milions di agns indaûr
e disparîts dal dut bielzà di 65 milions di agns come i
grancj retii di tiere e di mâr. Chestis bestiis a son stadis
lis primis a imparonâsi di une complicade maniere di
vivi: svualâ.

La membrane (brachiopatagji) e jere tacade te gjambe
e rinfuarçade par dentri cun fibris di colagjen (i gnotui,
invezit, le tindin cui dêts luncs). Une membrane plui
piçule (uropatagji), forsit, e jere tindude dal dêt lunc dal
pît li che si tacave la code.

In Cjargne, dongje Preon, Vile e For Disot, a son stâts
cjatâts rescj une vore impuartants di chescj retii svua-
lants. Un al è stât nomenât Preondactylus, peraule che e
vûl dî “dêt (dactylus par latin sientific) di Preon” parcè
che, juste a pont, al è stât cjatât li dongje. Chescj ptero-
saurs primitîfs a vevin di jessi grancj une vie di mieç jen-
fri i colomps e i cocâi e, scuasi dal sigûr, a mangjavin pes. 

Compagn dal Eudimorphodon, che ancje lui si cjatilu in
Cjargne, al veve doi dincj plui grancj a mieze bocje par
tigni saldis lis predis prime di glotilis: diferent di nô no
mastiavin ce che a mangjavin.

Une curiosetât mondiâl a son i rescj, cjatâts simpri
dongje di Preon, di un pterosaur brincât di un predatôr
che dopo di vêlu glotût lu à tornât a spudâ fûr parcè che
nol jere bon di mangjâ.

il Megalancosaurus preonensis (il “lunc
braç di Preon”) lu àn cjatât a sud di
Preon; nol svualave ma al viveve sui

arbui e al è cognossût pes polemichis
saltadis fûr co cualchi paleontolic lu à

indicât sicu l’antenât dai ucei

cun chestis sgrifis si grimpave
tor dai arbui, braçantju

lis alis viertis 
dal Preondactylus
a misuravin 45 cm

la code, rigjide e drete, e veve la funzion di
cuintribelançâ il pês dal cjâf

cun chest dêt lunc al tindeve 
une membrane plui piçule di chê
des alis cuant che al svualave

chest al veve 
di funzionâ 
di tamon

lis alis a jerin tindudis di
fibris di colagjen che a
funzionavin come lis stecjis
des ombrenis

il Preondactylus al jere caraterizât 
di doi dincj che a jessevin 

a mieze bocje

la EVOLUZION GJEOLOGJICHE 
dal FRIÛL

Fintremai a cualchi an indaûr si pensave che nol sarès stât pussi-
bil cjatâ rescj di dinosaurs in Friûl e dulintor. Chest parcè che si
pensave che, al timp dai dinosaurs, la nestre tiere e fos dute cuvier-
te di un cjalt mâr tropicâl.

In chê ete la nestre regjon e jere plache, no esistevin inmò lis
Alps: 225 milion di agns indaûr lis culinis si cjatavilis te lagune di
Vignesie e te Basse! Il mâr al cjapave la Cjargne e il Cjanâl dal Fier.

Tor 220-210 milions di agns 
indaûr, al samee che un mâr 
tropicâl al cuvierzès dute la 
Italie. Ma lis robis no son 
propit cussì daûr des olmis 
di dinosaurs e des plantis 
fossilizadis cjatadis.

Diluncvie il Cretacic, il Friûl 
al jere la ponte di une basse 
penisule de Afriche che, po dopo, si separà. Ancje in chest câs lis

olmis di dinosaur nus mostrin che no dut al jere cuviert dal mâr.
La zone di bas mâr e veve a sud ariis parsore il pêl da la aghe e e
finive cun scoieris di corai e bancs di moluscs indulà che vuê si
cjatin il Cansei, il Plan Cjaval, il Cjaurlec... fintremai al Cjars. Plui
a nord, il mâr al jere un bacin font centenârs di metris e la Cjargne
e jere tal viert dal mâr. Un paisaç che nol veve nuie ce invidiâ a un
paisaç tropicâl dal dì di vuê.

Chest al mudà co la croste de tiere si crevâ e, jenfri il Sud
Americhe e la Afriche, si formà la part meridionâl dal Ocean
Atlantic. La Afriche si tirà bande Nord zirantsi in sens antiorari e e
finì cul pocâ cuintri de Europe cjapant di mieç il Friûl cun dute la
regjon Adriatiche e alçant, tal scontrâsi, la Cjadene des Alps.

Sul ôr dai continents i crets - gjenerâts di strâts di sediments
finîts insom dal mâr - a lerin a fruçons formant lis Alps e lis
Prealps Cjargnelis, chês Juliis e dutis lis monts de regjon. Dut
chest, però, al capità par grâts e fintremai pôcs milions di agns
indaûr il mâr al tocjave inmò lis ariis di chê che vuê e je la Alte. La
zone di cunfin jenfri il vecjo ôr european e il Friûl (e cussì la aree
Adriatiche dute interie e se volìn ancje la Afriche) al è il Cjanâl de
Gail in Austrie.

Chest al è il sienziât inglês
Richard Owen che, tal 1842,

par prin al à doprade la peraule
Dinosaur, che e salte fûr dal

grêc “deinos” e “sauros” e vûl
dî “tremendis lisiertis”.

I dinosaurs a son un grup di
animâi di tiere che a rivarin a

grandecis enormis e che 
si sparniçarin su dut il planet

jenfri i 225 milions ei 65
milion di agns indaûr, 
e po a sparirin dibot.

A vegnin dividûts in grups: 
chel dai Teropots (i “dincj a

spice”), dai Sauropots (i “cuei
luncs” o “brontosaurs”), dai

Ornitopots (jenfri chescj i “bec
a razze”),  dai Stegosaurs (i

“dinosaurs cu lis spinis”),  dai
Anchilosaurs (i “dinosaurs cu la

corace”) e dai Ceratops (i
“dinosaurs cui cuars”). 

Fûr che i prins, carnivars, a
jerin ducj vegjetarians.

Si pense ai dinosaurs sicu a di
un grup di bestiis estintis ma
plui di cualchi paleontolic al

pense che ancje i Ucei a sedin
un grup particolâr di dinosaurs

sorevivûts a la estinzion. 
Si che, la gjaline che ti cjale

cul cjâf pleât e la voglade çusse,
e sarès un parint dal

Tyrannosaurus rex di Jurassic Park.

IL TIMP GJEOLOGJIC
Co si fevele di animâi vivûts

intal passât gjeologjic dal 
planet, si fâs riferiment al timp

gjeologjic che no si misure cu
lis nestris ordenariis 

unitâts di timp.
La nestre vite e je fondade sui
agns biel che la storie de Tiere

e je misurade in milions di agns.
Cemût fasino i sienziâts 

a calcolâ il timp? Cun corela-
zions une vore complessis jenfri
i crets e i fossii e cul basâsi sul

magnetisim dai crets e sui lôr
elements radioatîfs (es. potassi
e argos). Centenârs di sienziâts

intai ultims 200 agns a àn
lavorât a fuart in cheste direzion
ancje parcè che cognossi la etât

e la posizion dai crets al è
impuartant par cjatâ il petroli!

curioseçs
La sudivision dal timp gjeologjic
che al va dai 227.4 ai 220.7
milions di agns indaûr al ven clâ-
mat in dut il mont  Carnic. 
Ducj i crets di chel timp a vegnin
partant clamats “crets carnics” 
cence lâ daûr dal Stât indulà 
che a son stadis cjatadis.
Carnic, alore, nol è nome 
il campionât di balon 
de Cjargne!

il Friûl tal
Cretacic, 120

milions di agns
indaûr: o sin
dutun cu la

Afriche!

PLATEFORME
FURLANE

mâr

Udin
Pordenon

Cjargne

BACIN DAL
BELUMAT

LA EVOLUZION DAL FRIÛL DAL TRIASSIC INCÀ

Te cjartute: i lûcs dal Friûl e chei plui dongje indulà che a son stâts
cjatâts rescj o olmis (•) preistorics.
1, CJARGNE, retii che svualin, Itiosaurs, Notosaurs - 2, DOGNE(•)
3, OSÔF (•) - 4, PARC DES DOLOMITIS FURLANIS (•) - 5, SARONE (•) 
6, VILLAGGIO DEL PESCATORE, Antonio - 7, KOZINA, dincj di dinosaur
8, IDRIE (•)  - 9/10, ISTRIE, olmis e vues di dinosaur 

Il balin ros al mostre la posizion dal Parc des Dolomitis a Cimolais

Lis etâts gjeologjichis 
(in narançon chê cul non 

de Cjargne). 
I balins colorâts a riclamin lis

bestiis che si cjatavin te nestre
regjon e dulintor, in chê etât.

Cuaternari
(in dì di vuê)

Neogjen
(20 milions di agns)

Paleogjen
(50 milions di agns)

Cretacic
(100 milions di agns)

Triassic superiôr
(215 milions di agns)

i DINOSAURS dal FRIÛL
Testemoneancis dai dinosaurs in Friûl si tache a vêlis dal

1994 cuant che dongje de Casere Cjasevent (Claut), intal
Parc des Dolomitis Furlanis, al è stât cjatât un clap slacât jù
di une parêt di cret dongje di un fontanon. A son olmis di 35
cm de fin dal Triassic, 220-210 milions di agns indaûr, e che
a partegnin a un dinosaur carnivar di 5/7 mt di lungjece che
al cjaminave su dôs çatis.

Timp dopo, intal Parc, a son stadis cjatadis altris olmis par-
sore di altris pieris e in localitâts diferentis. Lis plui comunis
a son lungjis 17-20 cm, a àn trê dêts a ponte e a son stadis
lassadis di dinosaurs carnivars svelts e sclagns no plui luncs
di 3 metris. 

A son stadis cjatadis ancje pistis che a samein partignî a
prosauropots, un grup primitîf ma che al rapresente i vegje-
tarians plui presints in chê ete.

Une piste, a Grave di Gjere, e testemonee la presince di un
grant prosauropot che si moveve a cuatri çatis. In Val
Scandoler dongje Cimolais, si cjate la piste di un esemplâr
plui piçul che si spostave su dôs çatis. Un bloc da pît de mont
Raut (Andreis) al conserve sedi segns di dinosaurs predatôrs
sedi talpadis di un retil no-dinosaur, salacor un etosaur, che
al sameave alc ai crocodîi ma che al jere vegjetarian.

Lis olmis che si cjatin si son formadis su un pantan mol sot dal pês de
bestie. Cul timp il pantan si è indurît fintremai a doventâ cret dolomitic.

Dilunc la dade di
timp clamade Carnic,
un retil che al podeve
sameâ a un crocodîl ma
che nol jere un crocodîl, al
à lassadis lis sôs talpadis intal
pantan che, deventât cret, nus es
à trasmetudis fintremai al dì di vuê.
Chestis olmis a son stadis cjatadis a
Dogne, indulà che si po viodilis.

E jere une bestie che si moveve su lis cuatri çatis cence
tocjâ tiere cu la panze, che e veve une code e un cuarp
larc e bas, e che e jere lungje 2-2,5 metris. Olmis di che-
ste fate a no son stadis cjatadis di nissune altre bande.

te figure: lis 
talpadis lassadis

a Dogne; 
in narançon chês

des çatis daûr 
e in ros chês 

des çatis devant

un DINOSAUR 
di non ANTONIO

I prins rescj di vues di dinosaurs inte
nestre regjon a son stâts scuvierts di pôc,
dongje Duin al “Villaggio del Pescatore”. 

A son Adrosaurs, plui cognossûts cul non
di “dinosaurs dal bec di raze” par vie dal
mustic plac; a son carateristics dinosaurs
erbivars de fin dal Cretacic. In chê volte, tor
85 milions di agns indaûr, la regjon e jere
une isule intal mieç dal ocean e, cussì, si
pense che a sedin dinosaurs insulârs. Un
repert ecezionâl al è il scheletri complet,
lunc 4,5 metris e cui vues ancjemò articolâts
un cul altri in ordin perfet. A chest scheletri
al è stât dât il sorenon di Antonio. 

Chest dinosaur al à dôs çatis daûr robustis
e une code largje, a curtìs. Al è un dai dino-
saurs plui complets che a sedin stâts cjatâts
in Europe e il plui antîc adrosaur complet
dal mont.

Cun di plui al è stât cjatât intune bande
dal mont indulà che nissun sal sarès spietât
(pal solit i dinosaurs a “bec di raze” si cjati-
ju te Americhe dal Nord e in Asie). Antonio
e i siei “fradis” a partegnin a une specie
gnove che nissun i à inmò dât un non sien-
tific. 

Su di un bloc di piere
dai imbarcjadôrs di
Ravene, rivât des gja-
vis di Sarone intal
Cjansei, a son stadis
cjatadis dôs talpadis
di dinosaurs. 
Une e partignive a un
teropot, carnivar che
si moveve su dôs çatis.

Chê altre e je chê di un pacific erbivar,
un sauropot (“brontosaur”). 
E je in forme di fier di cjavâl e e je
lungje 30 cm. In chê volte, tor 125-
130 milions di agns indaûr, il Cjansei
meridionâl al jere une plane di maree
pognete jenfri zonis parsore il pêl da la
aghe a sud e il mâr font plui a nord.

Biel che i dinosaurs a popolavin lis tieris fûr da la aghe e i pterosaurs a svualavin in cîl,
altris retii a popolavin lis aghis. Dongje Darte e For di Sot a
son stâts cjatâts i rescj di Itiosaurs, retii vivûts in Cjargne
(che in chê volte e jere sot aghe!)
jenfri 240-230 milions di agns
indaûr.

Dilunc des cuestis, invezit, a vivevin i Notosaurs,
vivents stranis che, pal mût di vivi, si puedin paragonâ a lis fochis. 
A jerin besteons di massime 
4 metris cul cuel slungjât 
e il cjâf plac e a triangul e cu la bocje  
furnide di dincj a spice. 
A sameavin un pôc al mostri di Loch Ness...

Un altri retil stramp al jere il Tanistrofeu cul cuel une vore lunc e il cjâf piçul. 
I siei rescj a son stâts cjatâts in Cjanâl d’Aupe e dongje Tumieç.

chestis pagjinis a son dedicadis a un “eroi”
furlan de gjeologjie, Egidio Feruglio, 
une vore preseât in Argjentine 
e masse pôc cognossût culì di nô

Sul cuel di Osôf si puedin viodi talpa-
dis che a àn sui 5 milions di agns, las-
sadis co il Tiliment al veve un cors
diferent di chel di cumò e al finive
intun lât di aghe misclice. In chê
volte, il bacin dal Mediterani si veve
in buine part suiât par vie de sieridu-
re dal stret di Gjibraltar e dut chel che
al restave al jere une serie di lâts di
aghe misclice o soresalâts.
Insomp dal cuel suntun larc cret si
viodin lis pistis di trê piçui cjavai,
chê di un rinoceront e une lassade di
une bestie parele al bisont.
I cjavaluts no jerin compagns di chei
di cumò ma a jerin dai Hipparion,
animâi caraterizâts di trê dêts al
puest di un unic çocul.

*

